
Inuusuttut ilinniarfiini, inuussutissarsiutinut ilinniarfinni ilinniarfinnilu ingerlaqqiffiusuni 

ilinniartut karakterimik qaffassarnissaannut misilitseqqissinnaalersinniarlugit 

malittarisassiornissamut Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

 

(Inatsisartunut ilaasortaq Nivi Olsen, Demokraatit)   
 
Siullertut eqqartorusunnarpoq sooq nunatsinni inuussutissarsiutinut ilinniaqqiffiit orniginanngittut? 

Sooq ilinniartitaanikkut aaqqissuusisimaneq taamatut inissisimava? Inuusuttorpassuit 

naliginnaasumik meeqqat atuarfianiit ilinniarfinnut allanut ingerlariaqqittartut 

eqqarsaatigineqartillugit 43%-it sinnilaarlugit ilinniarnertuungorniarfimmut ingerlaqqittarput, 9%-ilu 

inuussutissarsiutinut ilinniarfinnut ingerlaqqittarlutik.  

 

Nunatsinni misissuisoqartariaqalerpoq malittarisassiussisoqaanarani qaamarsaanerusariaqalerpugut 

qanoruna isilluta inuussutissarsiutinut ilinniarfinnut orniginarsaanerussaagut, soorluttaaq 

oqariartuutigisaripput assaat sulisinnaasut 600-ut amigaatigineqalertussaapput sanaartornikkut 

avannaata kommuniani. Sooq taava qiviarnianngilagut inuusuttut 47%-ii ilinniarfinnut allanut 

ingerlariaqqinngitsoornikut? Taakkua siullertut ujaarisariaqarpagut. Nunatsinni 

ineriartortitsiffiusumik ilinniartitaanikkut ingerlatsineq salliunneqarpat aatsaat taakkua 

ingerlariaqqinngitsoornikut paasissavarput sumut ingerlariaqqissimanersut. Tassami apeqqut 

annerpaaq uaniimmat inuussutissarsiutigalugu ilinniagaqarsimanngikkaluarluni soqutigisamut 

ingerlariaqqissimasinnaammat. Paasissutissat katersorneqartariaqarput toqqammaveqartumik 

alloriaqqittoqassappat.  

 

Nunatsinni inuit sulisinnaasut 27.000 pallippai, taakkunanilu ulluinnarni sulisuusut 23.000-it 

sinnerlugit akileraartartuupput. Taakkunani inuit 4.000-it ujaarineqartariaqarput systemip avataani 

inissisimasuummata. Taamaattumik toqqammavileeqataasagutta pingaaruteqarpoq paasissutissat 

amerlasuut ujartornissaat. Ilinniartitaanerput aningaasalernerusariaqarparput, aamma 

salliuttuartariaqarparput. Pingaartumik kisitsisit uku saqqummiunneqartut eqqarsaatigiinnarlugit 

nukivut tamaasa atortariaqarparput inuusuttortatta pingaarutilimmik ilinniagaqarnikkut 

sinaakkusiuttariaqarpagut eqqaamassuarpulli malittarisassiussiinarata nalilersortariaqarparput 

meeqqat atuarfiat.  

 

Una siunnersuut tapersersorparput taamatullu ataatsimiititaliami susassaqartumi innersuullugu, 

oqariartuutigisavut kisitsisit aallaaviummata.  


